
sashaktishivanavakam

సశక్తిశివనవకమ్

వేదశాస్త్రపురాణేతిహాసకావ్యకలాదిషు  ।
విజ్ఞానం  దేహి మే వాచాం ఐం నమః క్లీం  శివాయ సౌః ॥ ౧॥
చతుర్దశాసు  విద్యాసు చతుఃషష్టికలాసు  చ ।
చతురాం ధియమాధేహి ఐం నమః క్లీం  శివాయ సౌః ॥౨॥
మీమాంసాయాం సమస్తాయాం శబ్దశాస్త్రే  విశేషతః ।
దేహి మే దేవ సమ్ప్రజ్ఞాం  ఐం నమః క్లీం  శివాయ సౌః ॥ ౩॥
గణితేషు చ సర్వజ్ఞ దేహి మే పరమేశ్వర ।
సమ్యక్ జ్ఞానం  జగన్నాథ ఐం నమః క్లీం  శివాయ సౌః ॥ ౪॥
సకలేష్వపి కావ్యేషు సకలాసు కథాసు చ ।
సాహిత్యం దేహి మే వాచాం ఐం నమః క్లీం  శివాయ సౌః ॥ ౫॥
హృదయామ్భోరుహే నిత్యం వస మే జగదీశ్వర ।
హర మే దురితం శశ్వత్ ఐం నమః క్లీం  శివాయ సౌః ॥౬॥
జన్మాన్తరకృతం పాపం బుద్ధేర్జాడ్యకరం   శివ ।
జహి జన్తుషు నిన్దాం  చ ఐం నమః క్లీం  శివాయ సౌః ॥ ౭॥
విషయేషు విరక్తిం చ వివిధేషు విధేహి మే ।
వినతేష్టద  విశ్వేశ ఐం నమః క్లీం  శివాయ సౌః ॥౮॥
ముక్తిమార్గపరం  చిత్తం కురు మే జగదీశ్వర ।
ముగ్ధచన్ద్రకలాచూడ   ఐం నమః క్లీం  శివాయ సౌః ॥౯॥
ఇత్యేతన్నవకం నిత్యం భక్తితో  యః పఠేన్నరః ।
ప్రారమ్భాస్తస్య  సిద్ధ్యన్తి   ప్రార్థితం   చాపి సిద్ధ్యతి  ॥ ౧౦॥
ఇతి సశక్తిశివనవకం  సమాప్తమ్ ॥

